Հայոց ցեղասպանության 100-րդ տարելիցին ընդառաջ. թուրք-ադրբեջանական մարտահրավերներն ու հայկական կողմի անելիքները
Նախ ցանկանում եմ ողջունել այս համաժողովի անցկացման գաղափարն ու այն կազմակերպող կողմին` ՀՀ Սփյուռքի նախարարությանը, ինչպես նաև նախաձեռ​նությանն աջակցողներին: Այս հանդիպումը, թերևս, լավ առիթ է միասնական ռազմա​վա​​րու​թյուն մշակելու և տարբեր գաղափարների շուրջ բաց ու շիտակ քննարկումներ անցկացնելու, ինչու չէ, նաև բանավիճելու համար:
Հայոց ցեղասպանության մոտալուտ հարյուրամյա տարելիցի կապակցությամբ Հայաստանի Հանրապետությունում, ԼՂՀ-ում և Սփյուռքում անցկացվելիք ոգեկոչման ու հիշատակի միջոցառումները նախևառաջ պետք է նպաստեն Հայոց ցեղասպանու​թյան մասին միջազգային իրազեկման բարձրացմանը, իսկ դրանց կազմակերպումը միացյալ ջանքերով պետք է նպաստեն Հայաստան-Սփյուռք կապերի ամրապնդմանն ու համահայկական շահի ու ռազմավարական ծրագրի ձևավորմանը: Այս փոխգոր​ծակ​ցությունը կարևոր խթան պետք է դառնա նաև ցեղասպանության հետևանքների վերացման և Թուրքիայի պատասխանատվության հարցին առնչվող հիմնավորում​ների հստակ ձևակերպման համար: Այլ կերպ ասած, օրակարգում համահայկական մեկ միասնական ռազմավարություն մշակելու և գործողությունների համադրված քայլերի իրականացման հրատապ խնդիրն է: 
Ստիպված ենք արձանագրել, որ այս հարցում մենք շատ ենք ուշացել, ինչն աններելի է:
Հայոց ցեղասպանության 100-ամյա տարելիցին նվիրված միջոցառումները համա​կարգող պետական հանձնաժողովը, որը կազմավորվեց ՀՀ նախագահ Սերժ Սարգսյանի 2011 թ. ապրիլի 23-ի հրամանագրով, կոչված է կարևոր, ես կասեի, պատ​մա​կան առաքելություն իրականացնել և նոր թափ հաղորդել մեր պատմության ողբերգական էջի հարյուրամյա տարելիցը արժանապատվորեն հիշատակելու, ոգեկո​​չելու և դատապարտելու նախաձեռնություններին, ինչպես նաև դրա հետևանքների վերացման համար մղվող անդադար պայքարին: 
Մեծ Եղեռնի հարյուրամյակի կապակցությամբ կազմակերպվելիք տարաբնույթ ու բազմաթիվ միջոցառումները, որոնք ունենալու են թե տեղական և թե միջազգային նշանակություն ու հնչեղություն, խիստ անհրաժեշտ է իրականացնել կուռ հայեցա​կար​գային մոտեցումների հիման վրա և այս տեսակետից կարևոր է Հայոց ցեղասպա​նու​թյան թեման, դրա դասերն ու հետևանքները համաշխարհային ու տեղական պատ​մու​​թյան ու հիշողության համատեքստում ներկայացնելն ու մեկնաբանելը: 
Այս տեսակետից խիստ կարևոր է Հայոց ցեղասպանության հետևանքների ու դրանց վերացման շուրջ հայեցակարգային հիմնավորումների մշակումը, միջազգային իրազեկութ-յան բարձրացումը անհրաժեշտ է իրականացնել նոր մոտեցումներով ու եղանակներով:

Հայոց Մեծ Եղեռնի հարյուրամյակին մնացել է շատ քիչ ժամանակ, սակայն սխալված չեմ լինի, եթե ասեմ, որ 2015թ. հանդիսանալով խորհրդանշական մի տարե​լից, իր մեջ պարունակում է նաև կոնկրետ սպասելիքների մեծ հույսեր ու ակնկալիք​ներ: Համայն հայությունը պատրաստվում է ոչ միայն կազմակերպել ոգեկոչելու ու հիշատակի միջոցառումներ, այլև կանգնած է լրջագույն մարտահրավերների առաջ` թուրք-ադրբեջանական օրավուր մեծ թափեր ստացող և փոխհամաձայնեցված հարձակողական ու ագրեսիվ քարոզչական աշխատանքները չեզոքացնելու և դրանց հակադարձելու համար:

Այս պայմաններում հայաստանյան և սփյուռքյան զանգվածային լրատվամիջոց​ների առաջ ծառացած է հույժ կարևոր մի առաքելություն. հանդիսանալ այդ ճակատի առաջին գիծը, հետևաբար նաև իր վրա ընդունել հակառակորդի առաջին հարվածները և արդյունավետ կերպով ոչ միայն հակազդել տեղեկատվական-քարոզչական այս հուժկու ալիքին, այլ անընդահատ կանխարգելիչ հարվածներ հասցնել համայն հայությանը թիրախավորած այս վտանգավոր դաշինքին:

Այս համաժողովն, իսկապես, եզակի մի հնարավորություն է բաց խոսակ​ցու​թյուն տանելու և մեր ներսում առկա բացթողումներին ու ախտերին քննադատաբար մոտենալու, հետևաբար նաև տեսական դատողություններով և հայրենասիրական պաթոսով չսահմանափակվելու համար: Արժի գոնե նախնական գնահատականի մակարդակով ուրվագծել ներկայումս հայկական լրատվական դաշտում առկա հիմ​նա​կան բացթողումներն ու հաստատուն տեղ գտած թերացումները: Սրան հավելենք նաև շատ հաճախ կրկնվող վտանգավոր գործելաոճը, որը, կամա թե ակամա, պատեհ առիթներ է տալիս հակառակորդ կողմին շահեկան ներթափանցումներ կատարելու և ներհայկական շրջանակներում քայքայիչ ու բախումներ հրահրող գործունեություններ ծավալելու համար: Լրջագույն մարտահրավերներից է նաև հայաստանյան և սփյուռք​յան լրատվության դաշտ ներթափանցած կիսագրագետ, միջակ, հետևաբար` վտանգա​վոր այն զանգվածը, որն իր անբովանդակ ու վարկաբեկիչ հակումներով էլ ավելի խոցե​լի է դարձնում մեր դիրքերն արտաքին ճակատում: 

Վերջին մի քանի տարիների իմ դիտարկումների հիման վրա կարող եմ առանձ​նաց​նել հայկական լրատվական դաշտում առկա հետևյալ երևույթները, որոնք, իսկա​պես, լուրջ մտահոգության առիթ են տալիս. Այսպես.

· Հայության դեմ թշնամաբար տրամադրված երկրների լրահոսում տեղ գտած տեղեկատվության անզգույշ, երբեմն նաև միտումնավոր կերպով տարածումը հայկական լսարանում` այն օգտագործելով կոնկրետ անձին կամ խմբին վարկաբեկելու նպատակներով,

· Առանց ստուգելու և ճշգրտելու հղումներ տալը թուրքական և ադրբեջանական աղբյուրներին, դրանց դիտարկումը որպես հավաստի աղբյուր, երբեմն նաև թարգմա​նաբար դրանց ներկայացումը հայկական մամուլի էջերում,

· Ներքին լսարանում անհանդուրժողականության երևույթների հրահրում, որտեղ ԶԼՄ-ը երբեմն հանդես են գալիս ոչ թե հաշտարարի, այլ հրձիգի դերում` խմբակային և տեղական շահերը սպասարկելու ակնհայտ դիտավորությամբ,

· Հայաստան-Սփյուռք հարաբերություններում լարվածության հրահրում, մամու​լի միջոցով «հայաստանցի» և «սփյուռքահայ» վտանգավոր ու ամոթալի հակադրու​թյուն​ների հատուկ շեշտադրումով,

· Մեծ Եղեռնին նվիրված միջոցառումները միտումնավոր չլուսաբանելը, դրանց կարևորություն չտալը, շատ հաճախ նաև այլոց կողմից կազմակերպված լինելու հանգամանքից ելնելով,

· Մեծ Եղեռնի խորհուրդն ու հիշատակի օրվա կամ հուշարձանների ոչ պարկեշտ արտացոլումը մամուլի էջերում, այդ թվում առաջին էջերին, ինչպես նաև անհարկի ու անճաշակ գովազդների տեղադրումը հուշարձանների լուսանկարների կողքին,
· Արված հայտարարությունների ու հեղինակային խոսքի միտումնավոր խեղաթյուրում ակնհայտ վարկաբեկիչ մղումներով: Օրինակներ` մեղադրանք «Ցեղասպանություն» եզրը չօգտագործելու համար:
· Կարևոր ենք համարում նաև, մամուլում ցեղասպանության թեմայի լուսաբանմանն առնչվող եզրույթների, այլ կերպ ասած լեզվի ճիշտ օգտագործումը, ինչպես նաև հաստատուն տեղ գտած, սակայն Հայոց ցեղասպանության հետ որևէ առնչություն չունեցող լուսանկարները հետագա շրջանառությունից զերծ պահելը: Ցավոք սրտի մենք տակավին պտտվում ենք հին առանցքների շուրջը և ամեն տարի թերթերի էջերում հայտնվում են նույն կրկնվող հրապարակումներն ու դրանց հեղինակների նույն լուսանկարները:
Հայկական կողմի նախաձեռնությունները պետք է նպաստեն, որպեսզի Հայոց ցեղասպանության թեման միջազգային, չեզոք լսարանի մոտ չընկալվի լոկ որպես հայ-թուրքական հիմնախնդիր: Փոխարենը, դրան տալով միջազգային հնչեղություն, այն պետք է ներկայացնել մարդկության համար չարիք դարձած ցեղասպանությունների կանխարգելման համատեքստում: 
Միջոցառումների կազմակերպման աշխատանքներին համընթաց խիստ կարևոր է նաև մի​ջազ​գային հե​ղի​նա​կավոր լրատ​վա​մի​ջոց​ների ներ​կա​յա​ցուցիչների այցերի կազմակերպումը Հա​յաստան, սփյուռ​քյան համայնք​ներ և Մեծ Եղեռ​նի հետ առնչություն ունեցող հիշողության վայրեր: Այս համատեքստում յուրօրինակ նախաձեռնություն կարող է հանդիսանալ արտասահմանյան տարբեր թերթերի ու հանդեսների կողմից հետադարձ (retro) հրապարակումների շարքի նախաձեռնումն առանձին խորագիր-սյունակներում, վերատպելով այն հոդվածները, որոնք լույս են տեսել այդ պարբերականներում ճիշտ հարյուր տարի առաջ և առնչվել են հայկական կոտորածներին:
Թուրքական լսարան
Կարծում եմ, որ որևէ մեկի մոտ կասկած չկա, որ թուրքական կողմը ջանադրաբար պատրաստվում է հակազդելու 2015 թ. հայկական ալիքին և այդ նպատակի համար թուրքական պետությունը միջոցներ չի խնայելու: Այս առումով շատ կարևոր է հասկանալ այսօրվա թուրք հասարակության շրջանում տիրող մտայնություններն ու գնահատականները, տանել անընդհատ հարցախույզեր, պատրաստել թրքերենով կայքէջեր և տեղեկատու շտեմարաններ, հաստատել շահեկան կապեր թրքական լսարանում տեղեկատվության արագ փոխանցման, հետևաբար նաև հստակ նպատակներով ներազդեցություն ապահովելու համար: 
Այսօր չափազանց կարևոր է լրատվական ինտենսիվ հոսքերի ու հարցախույզերի միջոցով թուրքական ժխտողական տրամադրությունները չփոփոխող թուրքական իշխանությունների և թուրք հասարակության միջև Հայոց ցեղասպանության թեմայի շուրջ հակադիր կարծիքների ու գնահատականի արդյունքում ձևավորվող անդունդի խորացումը:
Ադրբեջանցի վայրագ մարդասպան Ռ. Սաֆարովի արտահանձմանը հետևած տեղական և միջազգային արձագանքը ևս մեկ անգամ վկայեց մի քանի կարևոր իրողությունների մասին. Ադրբեջանը ամեն կերպ ու ամեն գնով փորձում է իր գերակայությունը ապացուցել և ի ցույց դնել այն թե հայկական, թե համաշխարհային լսարանի առաջ, սակայն միևնույն ժամանակ թույլ է տալիս կոպիտ սխալներ ու վրիպումներ, որից չօգտվելը ոչ միայն սխալ է, այլ նույնիսկ կասեի վտանգավոր: Ռազմամոլ հասարակություն պատրաստելու ադրբեջանական ձգտումները որևէ մեկ պահ անպատասխան չպետք է մնան: Առաջարկում եմ`
· Ստեղծել առանձին մարմին լրատվական դաշտում թուրք-ադրբեջանական քարոզչության դեմ համընդհանուր պայքար մղելու աշխատանքները համակարգելու և ուղղորդելու համար,
· Այս մարմնին օժտել նաև հատուկ գործառույթով, լրատվամիջոցներում Մեծ Եղեռնին առնչվող նյութերի ու հրապարակումների խրախուսման, ինչպես նաև առանձին հրապարակումների ու նյութերի շուրջ լրագրողական օբյեկտիվ և չեզոք գնահատականներ տալու լիազորություններով,
· Համագործակցել Հայոց ցեղասպանության հարյուրերորդ տարելիցի միջոցառումները համակարգող պետական հանձնաժողովի քարտուղարության հետ, տրամադրելով համապատասխան նյութեր պետական հանձնաժողովի կայքէջում զետեղելու համար:
Որպես առաջնային և կարևոր քայլ, առաջարկում եմ համայնքներում և տեղի մամուլի միջոցով լուրջ ախատանքներ սկսել տարբեր երկրների դպրոցական դասագրքերում հայերի դեմ իրագործված պետական ոճիրի մասին հիշատակումներ ապահովելու ուղղությամբ:
Հարգելի հայրենակիցներ,
2012 թ. սեպտեմբերի սկզբին թուրքական և ադրբեջանական ռազմավարական հետազոտությունների կենտրոնների միջև ստորագրվեց փոխհամաձայնության պայմանագիր, որով երկու կողմերը պարտավորվեցին համադրել իրենց ուժերն ու հնարավորությունները Հայոց ցեղասպանության միջազգային ճանաչման դեմ գործելու համար: 
Արձանագրենք, որ Հայոց ցեղասպանության միջազգային ճանաչումն ու դատապարտումը, ինչպես նաև ժխտողականության դեմ պայքարը հանդիսանում են Հայաստանի Հանրապետության և Սփյուռքի անվտանգության կարևոր բաղադրիչը և այս գիտակցությամբ ու հրամայականով է, որ պետք է առաջնորդվենք մեր աշխատանքների համընդհանուր ռազմավարությունը մշակելիս:
Շնորհակալություն:

